
1. Опис на состојбите во областа и дефинирање на проблемот
1.1 Опис на состојбите
Со Законот за персоналниот данок на доход („Службен весник на Република Македонија“  бр.80/93, 3/94, 70/94, 71/96, 28/97, 8/01, 50/01, 52/01, 2/02, 44/02, 96/04, 120/05, 52/06, 139/06, 6/07, 160/07, 159/08, 20/09, 139/09, 171/10, 135/11, 166/12, 187/13, 13/14, 116/15, 129/15, 199/15 и 23/16) се уредува начинот на оданочување на доходот на граѓаните со персоналниот данок на доход. Персоналниот данок на доход се плаќа годишно на збирот на нето приходите од сите извори, освен на приходите што се изземени од оданочување со овој закон.

Поради потребата од понатамошно допрецизирање, појаснување и разработка на одредбите на законот во насока на олеснување на практичното спроведување на законските одредби и намалување на административниот товар на даночните обврзници и на Управата за јавни приходи, како и унапредување и олеснување на начинот на плаќање на персоналниот данок на доход се предлагаат измени и дополнувања на дел од одредбите на Законот.
1.2 Причини за проблемите кои се предмет на разгледување
Согласно постојното законско решение, физичките лица како обврзници на данокот на доход се должни да поднесат годишна даночна пријава за остварениот доход по истекот на годината за која се утврдува данокот најдоцна до 15 март наредната година. Исплатувачите на приходите кои подлежат на оданочување имаат обврска на обврзникот при секоја исплата да му издадат примерок од пресметката за аконтацијата на данокот и наплатените придонеси и збирен податок по истекот на годината најдоцна до 25 јануари наредната година, за вкупно платената аконтација на данокот. Тие имаат обврска да доставуваат и годишни извештаи до Управата за јавни приходи за исплатените приходи на физичките лица и платениот данок во текот на годината.
Заради намалување на административниот товар на даночните обврзници и на Управата за јавни приходи, како и унапредување и олеснување на начинот на плаќање на персоналниот данок на доход се предлагаат повеќе измени на Законот согласно Проектот на Управата за јавни приходи “Поедноставување на процедурите за известување и плаќање на персонален данок на доход за физички лица” финансиран од ИПА фондовите.

Имено се предлага исплатувачите на приходите, преку електронски систем до Управата за јавни приходи да доставуваат пресметка на аконтациите на данокот на доход коишто треба да ги платат при исплата на приходите на граѓаните. Исто така се предлага Управата за јавни приходи врз основа на податоците со кои располага за остварените приходи на даночните обврзници и пресметаниот данок, да изготвува пополнета годишна даночна пријава за секој даночен обврзник. 

2. Цели на предлог регулативата:

Целта на Предлог законот за изменување и дополнување на Законот за персоналниот данок на доход е да овозможи да се олесни начинот на пресметување и плаќање на персоналниот данок на доход и да се скрати времето за утврдување на годишниот данок на доход, така што исплатувачите на приходи ќе поднесуваат пресметка до Управата за јавни приходи по пат на пренос на податоци во електронска форма за исплатените приходи и данок, а Управата ќе генерира и ќе доставува пополнета годишна даночна пријава до даночните обврзници.

Исто така предложените законски измени имаат за цел допрецизирање, појаснување и разработка на одредбите на Законот во однос на: видовите на приходи кои подлежат на оданочување со персоналниот данок на доход, особено во делот на оданочување на приходите од продажба на земјоделски производи; видовите на приходи кои се ослободени од оданочување; начинот на пресметувањето и плаќањето на персоналниот данок на доход, како и роковите за донесување на решенија за утврдениот данок и за враќање на повеќе платениот данок.
3. Можни решенија (опции)
3.1.  Опис на решението „не прави ништо“  

Опцијата “не прави ништо” подразбира да останат во примена постојните одредби од Законот. Ова не е прифатлива опција, бидејќи со нејзино одбирање нема да се постигнат горенаведените цели.
3.2. Опис на можните решенија (опции) за решавање на проблемот

Предложените решенија предвидуваат: 
-  дефинирање на приходите од продажба на сопствени земјоделски производи  како посебна категорија на приходи кои подлежат на обврската за плаќање на персонален данок на доход и оданочување на овие приходи по одбивка;
- доуредување на одредбата од Законот во која се наведени видовите на примања на кои не се плаќа персоналниот данок на доход;


- пропишување на обврска за исплатувачот на приходите, пред секоја исплата, по електронски пат до Управата за јавни приходи да поднесе пресметка за бруто приходот, одбитоците, пресметаниот данок по одбивка и нето приходот за исплата, врз основа на која Управата за јавни приходи ќе генерира налог за плаќање на персоналниот данок на доход;

- пропишување на обврска за Управата за јавни приходи да изготви пополнета  годишната даночна пријава за секој даночен обврзник и да ја достави истата до обврзникот најдоцна до 30 април наредната година; 

- пропишување на обврска за даночниот обврзник да ја потврди или корегира пополнетата годишна даночна пријава најдоцна до 31 мај;



- укинување на обврската за исплатувачите на приходи за поднесување на годишни извештаи за исплатените приходи и данок во годината;

- доуредување на видовите на капитални добивки кои се ослободени од плаќање на персонален данок на доход;

-уредување на начинот на пресметување на месечните аконтации за обврзниците кои за првпат ќе за почнат да остваруваат приходи од вршење на самостојна дејност;
- допрецизирање на употребената терминологија и начинот на користење на правото за намалување на пресметаниот данок за набавените фискални апарати;


- доуредување на законските одредби поврзани со „другите приходи“ како еден од видовите на приходи кои подлежат на оданочување; и

-  доуредување  на законските одредби во делот на роковите за плаќање на утврдениот данок.
4. Проценка на влијание на регулативата
     Можни позитивни и негативни влијанија од секоја од опциите:

4.1.
Економски влијанија 
Со изготвување на пополнетата годишна даночна пријава од страна на Управата за јавни приходи физичките лица ќе се ослободат од товарот за пополнување на пријавата, нејзино физичко доставување во просториите на Управата за јавни приходи и нема да трошат време за пополнување на даночната пријава, ниту средства за професионални изготвувачи (доколку користат вакви услуги). Поднесувањето на пресметката за исплатените приходи и пресметаниот данок на доход по електронски пат со користење на клиентскиот софтвер на Управата за јавни приходи, ќе придонесе за намалување на административните процедури кај исплатувачите на приходите и нивните трошоци поврзани со пресметувањето и плаќањето на данокот. Од друга страна Управата за јавни приходи во реално време ќе располага со податоци за остварените приходи на граѓаните, а ќе се подобри и капацитетот на Управата за мониторинг на оданочувањето на физичките лица, како и подобрување на квалитетот на услугите кон трети лица.

4.2.
Фискални влијанија - 
4.3.
Социјални влијанија - 
4.4.
Влијанија врз животната средина - 
4.5.
Административни влијанија и трошоци 

а) трошоци за спроведување 
б) трошоци за почитување на регулативата 

5. Консултации

5.1.
Засегнати страни и начин на вклучување
Текстот на Предлог Законот е изготвен во соработка со Управата за јавни приходи. Истиот е доставен на мислење и до надлежните институции.
5.2.
Преглед на добиените и вградените мислења
5.3.
Мислењата кои не биле земени предвид и зошто

6. Заклучоци и препорачано решение
6.1.
Споредбен преглед на позитивните и негативните влијанија на можните  решенија (опции)

Решенијата содржани во овој Предлог закон ќе придонесат за намалување на административниот товар на даночните обврзници и на Управата за јавни приходи, олеснување на начинот и скратување на времето за плаќање на персоналниот данок на доход, како и појаснување на постојните одредби од законот.
6.2.
Ризици во спроведувањето и примената на секое од можните решенија (опции)

6.3.
Препорачано решение со образложение
Се препорачува донесување на Предлог законот за изменување и дополнување на Законот за персоналниот данок на доход бидејќи со истиот се пропишува законски основ Управата за јавни приходи да изготвува пополнета годишна даночна пријава за остварените приходи на даночните обврзници во годината. Пополнетата годишна даночна пријава Управата за јавни приходи ќе ја доставува до  даночните обврзници најдоцна до 30 април наредната година, а даночните обврзници ќе имаат обврска да ја потврдат или корегираат истата најдоцна до 31 мај. За целите на изготвување на пополнетата годишна даночна пријава за остварените приходи на даночните обврзници, како и за олеснување на начинот на плаќање на персоналниот данок на доход и скратување на времето за плаќање на данокот, се предлага исплатувачот на приходите на кои аконтацијата на персоналниот данок на доход се плаќа по одбивка, пред секоја исплата, до Управата за јавни приходи по електронски пат да доставува пресметка за бруто приходот, пресметаниот данок по одбивка и нето приходот за исплата на обврзникот. Доставената пресметка ќе ја контролира и одобрува Управата пред исплатата на приходот, по што ќе генерира налог за плаќање на персоналниот данок на доход и за исплата на нето приход по лице. Генерираните налози за плаќање на данокот, Управата ќе ги доставува до носителите на платниот промет по електронски пат.
Со предложените законски решенија ќе се придонесе кон унапредување на начинот на пресметка и плаќање на персоналниот данок на доход.
7.  Спроведување на препорачаното решение
7.1.
Потреба од менување на закони и подзаконска регулатива во областа или други сродни области 
Законот предвидува донесување на неколку подзаконски акти.
7.2.
Потребни подзаконски акти и рок за нивно донесување
Подзаконските акти предвдени со Предлог Законот ќе бидат донесени најдоцна во рок од 30 дена од денот на донесување на законот
7.3.
Органи на државната управа, државни органи и други органи надлежни за спроведување 
- Управа за јавни приходи.
7.4.
Активности за обезбедување на ефикасно спроведување на предлогот на закон

 За ефикасно спроведување на Предлог на законот, истиот  ќе биде објавен на веб страната на Министерството за финансии и на Управата за јавни приходи по неговото објавување во „Службен весник на Република Македонија“.

 8. Следење и евалуација

8.1.
Начин на следење на спроведувањето 

- Управата за јвни приходи ќе ја следи имплементацијата за законските решенија. 
8.2.
Евалуација на ефектите од предлогот на закон и рокови 
Ефектите од предложените решенија ќе се однесуваат намалување на административните процедури кај исплатувачите на приходите и нивните трошоци поврзани со пресметувањето и плаќањето на данокот. Исто така со  располагањето со податоци за остварените приходи на граѓаните ќе се подобри капацитетот на Управата за мониторинг на оданочувањето на физичките лица и квалитетот на услугите кон трети лица. Физичките лица ќе се ослободат од обврската за пополнување и физичко доставување на годишната даночна пријава во просториите на Управата за јавни приходи и нема да трошат време за пополнување на даночната пријава, ниту средства за професионални изготвувачи, доколку користат вакви услуги. 
Изјава од Државен секретар

Нацрт Извештајот за проценка на влијанието на регулативата е изготвен во согласност со Методологијата за проценка на влијанието на регулативата. Тој дава реална проценка на можните влијанија и очекуваните ефекти, како и трошоците кои се однесуваат на секоја од утврдените можни решенија (опции) за решавање на проблемот

  Државен секретар                                                              
    Елена Трпковска                                                                                Датум:___.___.2017 година

